Նախագիծ

Համաձայնագիր

Հայաստանի Հանրապետության կառավարության և Գերմանիայի Դաշնային Հանրապետության կառավարության միջև դիվանագիտական և հյուպատոսական ներկայացուցչությունների դիվանագետների ընտանիքի անդամների` վարձատրվող աշխատանքի թույլտվության մասին

Հայաստանի Հանրապետության կառավարությունը և Գերմանիայի Դաշնային Հանրապետության կառավարությունը, այսուհետ` Կողմեր,
ցանկանալով բարելավել դիվանագիտական ներկայացուցչության անդամների կամ հյուպատոսական հիմնարկի կադրային պաշտոնատար անձանց ընտանիքի անդամների աշխատանքային հնարավորությունները,

համաձայնեցին հետևյալի մասին.

Հոդված 1

Սահմանումները
1. «Դիվանագիտական ներկայացուցչության անդամ կամ հյուպատոսական հիմնարկի կադրային պաշտոնատար անձ»` նշանակում է ուղարկող պետության քաղաքացիություն ունեցող՝ մյուս պետությունում գործող աշխատակից, ով  ընդունող պետությունում նշանակվել է դիվանագիտական ներկայացուցչությունում կամ հյուպատոսական հիմնարկում, կամ միջազգային կազմակերպությունում դիվանագիտական ներկայացուցչությունում աշխատանքի:

2. «Ընտանիքի անդամ» նշանակում է ամուսինը և երեխաները, ովքեր կազմում են ընդունող պետությունում դիվանագիտական ներկայացուցչության անդամի կամ հյուպատոսական հիմնարկի կադրային պաշտոնատար անձի կենցաղի մշտական մասը, ինչպես նաև այլ անձինք, ովքեր կազմում են քաղաքացի հանդիսացող դիվանագիտական ներկայացուցչության անդամի կամ հյուպատոսական հիմնարկի կադրային պաշտոնատար անձի ընտանիքի մասը, և ում հանդեպ այդ անդամն ունի իրավական կամ բարոյական պարտավորություն, կամ ում հետ արդեն ապրում էր կենցաղում, կամ ում բարեկեցության համար նա պատասխանատու էր ընդունող պետություն գործուղվելու ժամանակ, և ով չի հանդիսանում այդ ընտանիքի անդամի աշխատողը:

3. «Վարձատրվող աշխատանք» նշանակում է վարձատրվող աշխատանքի  ցանկացած ձև, որպես ինքնազբաղ անձ կամ աշխատող՝ ներառյալ մասնագիտական վերապատրաստումը:

Հոդված 2

Վարձատրվող աշխատանքի իրականացնելու թույլտվությունը
1. Ընտանիքի անդամներին թույլատրվում է, փոխադարձության հիման վրա, իրականացնել վարձատրվող աշխատանք ընդունող պետությունում: Հայաստանի Հանրապետության կամ Գերմանիայի Դաշնային Հանրապետության դեսպանությունը հարցում կկատարի ընդունող պետության արտաքին գործերի նախարարությանը, և եթե անձը համապատասխանում է «ընտանիքի անդամ» սահմանմանը, ապա արտաքին գործերի նախարարությունը առավելագույնը 30 (երեսուն) օրվա ընթացքում գրավոր կտեղեկացնի հարցումն ուղղարկած դեսպանությանը, որ տվյալ անձին թույլատրվում է իրականացնել վարձատրվող աշխատանք իր պետության տարածքում: 
2. Դիվանագիտական ներկայացուցչության անդամի կամ հյուպատոսական հիմնարկի կադրային պաշտոնատար անձի նշանակման ժամկետի ավարտի դեպքում պետք է դադարի ընտանիքի անդամների վարձատրվող աշխատանքը:
     Հոդված 3

Ընթացակարգերը
Ուղարկող պետության դիվանագիտական ներկայացուցչությունը ծանուցում է ընդունող պետության արտաքին գործերի նախարարությանը ընտանիքի անդամի վարձատրվող աշխատանքի սկզբի և ավարտի մասին:

Հոդված 4
Քաղաքացիական և վարչական իրավազորությունից  անձեռնմխելիությունը
Եթե ընտանիքի անդամներն օգտվում են ընդունող պետության քաղաքացիական և վարչական իրավազորությունից անձեռնմխելիությունից՝ «Դիվանագիտական հարաբերությունների մասին» Վիեննայի 1961 թվականի կոնվենցիային կամ այլ կիրառելի միջազգային փաստաթղթին համապատասխան, ապա այդ անձեռնմխելիությունը չի կիրառվում վարձատրվող աշխատանքի ընթացքում որևէ գործողության կամ անգործության նկատմամբ:

Հոդված 5
Քրեական իրավազորությունից անձեռնմխելիությունը
1. Այն ընտանիքի անդամների դեպքում, ովքեր ընդունող պետությունում օգտվում են քրեական իրավազորությունից անձեռնմխելիությունից` «Դիվանագիտական հարաբերությունների մասին» Վիեննայի 1961 թվականի կոնվենցիային կամ այլ կիրառելի միջազգային փաստաթղթին համապատասխան, ընդունող պետության քրեական իրավազորությունից անձեռնմխելիության վերաբերյալ դրույթները կիրառվում են նաև վարձատրվող աշխատանքի ընթացքում կատարված ցանկացած արարքի նկատմամբ: Այնուամենայնիվ, քրեական արարք կատարվելու դեպքում, ուղարկող պետությունը լրջորեն դիտարկում է ընտանիքի համապատասխան անդամի՝ ընդունող պետության քրեական իրավազորությունից անձեռնմխելիությունից հրաժարվելու հարցը:

2. Եթե ուղարկող պետությունը չի հրաժարվում ընտանիքի համապատասխան անդամի անձեռնմխելիությունից, ապա կատարված քրեական արարքի մասով այն դիմում է քրեական հետապնդում իրականացնող իր մարմիններին: Ընդունող պետությունը պետք է ծանուցվի քրեական վարույթի արդյունքների մասին:
3. Ընտանիքի անդամը կարող է հարցաքննվել որպես վկա վարձատրվող աշխատանքի ընթացքում՝ բացառությամբ այն դեպքի, երբ ուղարկող պետությունը գտնում է, որ դա կհակասի իր շահերին:

Հոդված 6

Հարկային և սոցիալական ապահովության ռեժիմները
Ընտանիքի անդամները ենթարկվում են ընդունող պետության հարկային և սոցիալական ապահովության ռեժիմներին՝ այդ պետությունում իրենց եկամտաբեր գործունեության մասով՝ այնքանով, որքանով դա չի հակասում մյուս միջազգային փաստաթղթերին:

Հոդված 7

Փոփոխությունները

Անհրաժեշտության դեպքում սույն Համաձայնագրում կարող են փոփոխություններ կատարվել Կողմերի փոխադարձ համաձայնությամբ: Այդ փոփոխությունները կձևակերպվեն սույն Համաձայնագրի անբաժանելի մասը հանդիսացող առանձին Արձանագրություններով և ուժի մեջ կմտնեն սույն Համաձայնագրի 9-րդ Հոդվածով նախատեսված կարգով:
Հոդված 8
Վեճերի լուծման կարգը

Սույն Համաձայնագրի դրույթների մեկնաբանման կամ իրականացման հետ կապված բոլոր վեճերը Կողմերի միջև կլուծվեն բանակցությունների և խորհրդակցությունների միջոցով:
Հոդված 9
Ուժի մեջ մտնելը և տևողությունը
1. Սույն Համաձայնագիրն ուժի մեջ է մտնում Կողմերի` դրա ուժի մեջ մտնելու համար անհրաժեշտ ներպետական ընթացակարգերի կատարման մասին դիվանագիտական ուղիներով վերջին ծանուցագրի ստացման օրվանից:
2. Սույն Համաձայնագիրը կնքվում է անորոշ ժամկետով:

3. Կողմերից յուրաքանչյուրը կարող է դադարեցնել սույն Համաձայնագրի գործողությունը դրա ուժի մեջ մտնելու պահից 5 (հինգ) տարին լրանալուց հետո այդպիսի մտադրության մասին գրավոր ծանուցելով մյուս Կողմին: Այդ դեպքում սույն Համաձայնագիրը ուժը կկորցնի Կողմերից մեկի` այդպիսի ծանուցագիր ստանալուց 6 (վեց) ամիս անց:
Կատարված է ................................. .............................................-ին երկու բնօրինակով` հայերենով, գերմաներենով և անգլերենով  ընդ որում՝ երկու տեքստերն էլ հավասարապես նույնական են:

	Հայաստանի Հանրապետության կառավարության 
կողմից`
	Գերմանիայի Դաշնային Հանրապետության կառավարության կողմից`


